
GAU
BELTZA
Atal honetako jardueren bidez ikasleek Gau beltza hobeto 
ezagutzeko aukera izango dute. Era berean, ikastetxeak 
Gau beltza ospatzeko asmorik izanez gero, ospakizun 
horretan ikasleak eragile aktibo izateko jarduerak txertatu 
dira. Jarduerok honela antolatuta daude:

• Gau beltza ohituraren ezaugarriak eta jatorria lantzeko 
jarduerak: “Badator Gau beltza!” eta “Emozioak bor-
bor!” jarduerak. 

• Ikastetxean antolatuko den Gau beltza aztertzeko eta 
planifikatzeko  jarduera: “Antolatu dezagun Gau beltza!” 
jarduera.  

• Gau beltzaren egitarauan txertatu daitezkeen 
hainbat ekintza prestatzeko jarduerak: “Zomorro, 
mozorro”, “Kalabazak, arbiak eta Patxi Errementaria”, 
“Ibilbide beldurgarria”, “Xanduli, manduli” eta “Arimen 
erromeria” izeneko jarduerak.  

• Gau beltzaren inguruan egindakoa eta bizitakoa 
partekatzeko jarduera: “Bukatu da, bukatu da …” 
jarduera.

1. Badator Gau Beltza!

Helburua

Azalpena

 Gau beltzaren jatorria, ezaugarriak eta baloreak ezagutzea.

 Ikasleak talde txikitan jarri eta honako galderak luzatuko 
zaizkie:  

 ~ Zer dakigu Gau beltzaren inguruan?  

 ~ Gure etxean, ikastetxean, herrian, Gau beltza ospatzen da? 
Nola ospatzen da? 

 ~ Egun horretan beste zerbait ospatzen dugu? Nola ospatzen 
dugu? 

Galdera erantzuteko tarte bat eman ondoren, erantzunak talde 
handira ekarriko dira.

 Emandako erantzunetan sakontzeko, talde bakoitzari Gau 
beltzaren elementu bat esleituko zaio eta hari buruzko ikerketa 
egiteko tarte bat emango zaie. Honako elementuak izan litezke 
aztergai:  

 ~ Gau beltzaren jatorria eta historia
 ~ Gau beltzan erabiltzen diren sinboloak eta mozorroak
 ~ Gau beltzaren inguruko ohiturak eta ekintzak
 ~ Gau beltza ospatzearen funtzioa edo zergatia  
 
Talde bakoitzak lortutako informazioarekin horma-irudi bat 
sortuko da eta, behar izanez gero, irakasleak informazioa 
osatu/zuzenduko du. 

“Egun horretan beste zerbait ospatzen dugu?” galderari
emandako erantzunekin lotuz, irakasleak beste kultura
batzuetan ere antzerako ohiturak badaudela aipatuko du
(Halloween, Día de los Muertos,  Samhain, Obon, Día de todos
los santos) eta horiek ospatzen dituzten ikasleei horien berri
eman dezaten eskatuko zaie eta horma-irudia osatuko da.

Jarduera hau 12-16 adin tarteko ikasleekin eginez gero,
interesgarria litzateke aipatutako ospakizunak sakonago
ikertzea. Ezaugarri nagusiez gain, ospakizunen arteko
berdintasunak eta ezberdintasunak ikertzeko eska dakieke.

Euskarriak

2. Emozioak bor-bor

Gau beltza abiapuntutzat hartuz, harekin lotutako emozioen
inguruan hausnarketa egitea.

Helburua

Badator Gau beltza! Ikasleentzako fitxa

“Ohiturak biziberritzen” web orrialdea

amaroa.com web orria

Sareetan aurki daitezkeen bideo eta irudiak

Azalpena

 Beldurra da, ziur aski Gau beltzarekin lotzen den emozio 
nagusia: beldurrak sortzen digun zirrara, transgresioak sortzen 
digun beldurra, aldaketak sortzen digun beldurra, zerbait 
edo norbait galtzeak sortzen digun beldurra … Ertz asko ditu 
beldurrak. Halere, beldurraz gain badira Gau beltzarekin lotu 
daitezkeen bestelako emozioak ere: sorpresa, poza, tristura 
… Gau beltzak aukera ematen du emozioen inguruko lanketa 
egiteko, betiere ikastetxeak emozioen lanketarako dituen irizpide 
eta gidalerroak kontuan izanik.  

 Lanketa horretarako, adinari egokitutako album ilustratuak, 
ipuinak, film laburrak  … irakurri/ikusi eta horien inguruko 
elkarrizketa saioak egitea proposatzen da.  

 Elkarrizketa saioa amaitzeko, eta Gau beltzaren ospakizunean 
beldurrak erretzeko aukera egongo bada, ikasleek egun horretan 
erre nahi dituzten beldurrak edo kezkak paper batean idatz 
ditzakete.  Irakasleak guztiak jaso ditzake eta Gau beltza egunera 
arte gorde.  

 ~ Elkarrizketa saioak antolatzeko eta bideratzeko honako 
alderdiak hartuko dira kontuan:  

 ~ Ikasleen ezaugarriak kontuan izanik, zein emozio landu nahi 
den eta zein album ilustratu, ipuin edo film labur baliatuko den 
erabaki. Adibidez, honako album ilustratuak edo ipuin bilduma 
baliatu daitezke:  

 » Putz egin eta ikusiko duzu! Karmele Jaio eta Mikel Casal.       
 Ikaselkar argitaletxea. (3-8 adin tarteetarako egokia) 

 » Gau beltz on. Karmele Mitxelena eta Naiara Mitxelena. 
 1545 argitaletxea. (6 urtetik aurrera)en irakurketa    
 adierazkorra edo kontaketa. 

 ~ Zortzi ipuin gotiko. Jon Eugi. Elkar argitaletxea. (12 urtetik 
aurrera) 

 ~ Elkarrizketa-saioaren diseinua: 

» Ikasleei eska dakieke hautatu den albuma, ipuina edo film
laburra elkarrizketa-saioaren aurretik irakurtzeko edo
ikusteko.

» Hautatu den baliabidea elkarrizketa-saioan bertan irakur
edo ikus daiteke.

» Ipuin laburren eta album ilustratuen kasuan, irakasleak
berak egin dezake hautatutako testuaren irakurketa
adierazkorra edo kontaketa.

 ~ Espazioa: Ikasleak borobilean eserita egotea komeni da, 
elkarrizketa norabide anitzekoa izan dadin eta ez irakasleari 
begirakoa bakarrik.  

 ~ Elkarrizketa-saioa hasi aurretik, saioaren egitura eta parte-
hartzeko arauak ikasleekin partekatzea komeni da. 

 ~ Saioan zehar ikasleen arteko elkarrizketa sustatzeko 
baliatuko diren galdera gidariak aukeratu. 

Euskarriak

Katalogo beldurgarria 

Galtzagorri Elkartea (Haur eta gazte literatura atala) 

Elkarrizketa-saiorako galdera gidariak 

Agur, beldur! fitxa

3. Antolatu dezagun
     Gau Beltza...

Helburua

 Gau beltzaren egitaraua ikasleekin partekatzea eta ikasleek 
euren ekarpenari buruzko hausnarketa egitea. 

 Jarduera hau egin aurretik, ikastetxeak ospakizunaren 
egitaraua zehaztuta edukitzea komeni da, bereziki, ikasleekin 
landuko diren proposamenei dagokienez. Hau da, jarraian 
datozen jardueren artean zeintzuk egingo diren azalduko die, 
bai eta jarduera edo ekintza horietan zein rol izango duten ere. 
Adin tarte ezberdinen arteko kidetzeak egingo badira, kidetze 
horien berri ere ematea komeni da, bai edukiaren aldetik, bai 
euren rolaren aldetik. Izan ere, Gau beltzaren ospakizuna 
aukera polita da adin tarte ezberdinak elkartu eta kidetzeak 
antolatzeko, beti ere ikastetxearen antolaketak ahalbidetuko 
balu. Kidetze horien bidez, ikasle helduenak parte-hartze 
aktiborako ahalduntzeaz gain, txikienentzako euskaraz aritzeko 
erreferente bihurtuko lirateke.  

 Ikasleei egitaraua eta euren parte hartzea nolakoa izango den 
aurkeztu ondoren, honako hausnarketa proposatu daiteke, 
talde txikitan edo talde handian:  

 ~ Gauza asko dakigu, eta gauza asko egiten dakigu … dakigun 
horretatik zer izan daiteke baliagarria Gau beltza antolatzen 
laguntzeko? 

Azalpena

 ~ Zer egin/egiten ikasi beharko dugu Gau beltzak arrakasta 
izateko eta guztiok ondo pasatzeko?  

 ~ Nola ikusten duzue zuen burua jarduera edo ekintza 
hauen aurrean? Zertan arituko zara eroso? Eta deseroso? 
Zergatik? 

Euskarriak

Antolatu dezagun Gau beltza!
Hausnarketarako fitxa

Helburua

 Gau beltzaren iruditeria ezagutzea eta norberaren mozorroa 
prestatzea.

Azalpena

 Mozorroa prestatzen hasi aurretik, “Zer ikusi duzu bideoan?” 
memoria-erronka proposatuko zaie:  Irakasleak “Gau beltza 
2023” bideoa jarriko duela esango du eta ikasleei bideoan 
ikus daitezkeen objektuak edo/eta mozorroen osagaiak ahalik 
eta xehetasun handienarekin zerrendatzea eta deskribatzea 
eskatuko die

 Memoria-erronka denez, ikasleek ezingo dute ezer idatzi 
bideoa ikusi bitartean. Ondoren, talde txikitan elkartu eta 
gogoratzen dituzten objektuen eta mozorroen zerrenda/
deskribapena osatuko dute.  Erantzunak talde handian 
partekatuko dira eta zalantzazko erantzunak bideoa berrikusiz 
argituko dira.  

 Irakasleak mozorroen ezaugarriak nabarmenduko ditu, 
bereziki, arropa “zaharrekin” osatutakoak direla eta helburua 
beldurra ematea dela, mamu edo arimen itxura hartuz.  

 Ondoren, talde txikitan, ikasleek euren mozorroa diseinatuko 
dute. Horretarako, euskarrietan ageri diren gorputz eta aurpegi-
siluetak nahiz bideoak baliatu ditzakete.  

 Diseinu-lana bideratzeko honako galdera-gidariak baliatu 
daitezke:  

 ~ Zer eramango dugu buruan?  

 ~ Nola eramango dugu aurpegia? 

 ~ Zer eramango dugu soinean?  

 ~ Zer eramango dugu oinetan?  

 ~ Ba al dugu etxean mozorrorako baliagarriak diren arropak 
eta bestelako objektuak?  

 Ikastetxeak aurpegirako margoak eta maindire edo 
trapu zahar nahikoak izanez gero, une egokia litzateke 
diseinatutako makilajeak eta burukoak sortzeko (saiakera 
gisa). Hala ez balitz, ikasleei trapu edo maindire zahar bat 
ekartzea eska dakieke eta beste tarte bat har liteke lan 
horretarako.

Euskarriak

Gau beltza 2023 Bideoa

Makilaje tailerra bideoa

Mozorroa bideoa

Mozorroa eta makilajea diseinatzeko fitxa

5. Kalabazak, erbiak
eta Patxi Errementaria

Helburua

 Gau beltzaren iruditeria ezagutzea eta gela/ikastetxea 
girotzea.

 Hustutako kalabazak eta arbiak Gau beltzaren elementu 
garrantzitsuak dira. Antza denez, kalabaza eta arbiak 
hustutzearen eta piztutzearen ohiturak Jack o’ Lantern 
izeneko ele zahar irlandarrean du jatorria. Ele zahar horrek 
eta Euskal Herriko “Patxi Errementaria” kondairak dituzten 
antzekotasunak baliatuz, kalabazen hustuketari ekingo zaio. 

Azalpena

 Hasteko, Patxi Errementaria bideoa ikusiko dute. Ondoren, 
ikasleak talde txikitan jarriko dira eta Jack o’Lantern 
ipuina irakurriko dute. Irakurri ondoren, bi ipuinen arteko 
berdintasunak eta ezberdintasunak aurkitzeko tarte bat emango 
zaie. Erantzunak bildu eta irakasleak beharrezkoak diren 
iruzkinak egingo ditu.  

 Ondoren, Gau beltza egunean gela edo ikastetxea girotzeko 
kalabazak prestatuko dira. Horretarako, hainbat aukera dago:  

 ~ “Kalabazak  hustutzeko tailerra” bideoa ikusi eta han ageri 
diren urratsei jarraituz kalabazak hustutzea eta atontzea.  
 

 ~ Kalabazak pizteko kandelak erabili beharrean, led argiak edo 
led kandelak baliatu daitezke.  
 

 ~ Benetako kalabazak erabili beharrean kartulinazko kalabazak 
egin daitezke.  

 Jarduera hau Arte Hezkuntza edo/eta Teknologia arloetako 
irakasleen laguntzaz egiteko egokiak dira, bai eta ikastetxearen 
antolaketak ahalbidetuko balu, 12-16 adin tarteko ikasleen 
partaidetza sustatzeko ere. Batetik, 12-16 adin tartean 
kalabazen argiztatzea Teknologia arloko proiektu edo erronka 
gisa landu daiteke honako galdera abiapuntu gisa hartuz: Nola 
argiztatuko ditugu hustutako kalabazak Led-ak erabiliz? Bestetik, 
adin ezberdinetako ikasleen arteko kidetzeak sortu daitezke 
kalabazen hustuketa egiteko, ikasle helduenek gazteei lagunduz. 

Euskarriak

Patxi Errementaria

Jack o’Lantern

Kalabazak hustutzeko tailerra

6. Ibilbide beldurgarria

Helburua

 Gau beltza ospatzeko ibilbide beldurgarria prestatzea, euskal 
kanta herrikoiak eta ele zaharrak baliatuz.

 Jarduera honetan Gau beltza ospatze aldera ibilbide 
beldurgarria antolatzeko proposamena luzatzen da. Ibilbide 
beldurgarriak hainbat modutan antolatu badaitezke ere, 
oraingo honetan euskal ele zaharrak eta euskal kantutegia 
baliatzea proposatzen da, euskal kulturaren elementu horiek 
ikasleengana hurbiltzeko aproposa delakoan.  

 Ikasleei ibilbide beldurgarriaren ezaugarrien berri emango 
zaie: noiz egingo den, norentzat den, ikastetxean ala herrian/
auzoan zehar egingo den … Kontuan izan beharko da ez dela 
gauza bera ume txikientzako ibilbide beldurgarri bat prestatzea 
edo helduentzako ibilbide bat prestatzea.  

 Ikasleen ezaugarrien arabera, ikasleak eurak izan litezke 
ibilbidea nondik nora joango den erabakitzea. Ildo horretatik, 
ikasleak talde txikitan jarri eta ikastetxe edo ikastetxe 
inguruko txoko “beldurgarriak” zein izan litezkeen eta zergatik 
pentsatzeko tarte bat eskainiko zaie. Ibilbidea herrian edo 
auzoan egingo bada, herriko edo auzoko txoko “beldurgarriak” 
zerrendatzeko eta azaltzeko eskatuko zaie.  

Azalpena

 Ondoren, talde bakoitzak bere zerrenda azalduko du eta guztion 
artean ibilbide bat adostuko da.  

 Ibilbidearen ezaugarriak argitu edo finkatu ondoren, talde 
bakoitzari ibilbidearen geldialdi baten ardura emango zaio. 
Horretarako, bi aukera eskainiko zaizkie: euskal ele zahar 
beldurgarri edo misteriotsu bat prestatzea eta kontatzea edo 
euskal kanta tradizional bat egokitzea eta abestea.  

 Aurrera jarraitu aurretik, ipuin eta musika beldurgarrien edo 
misteriotsuen ezaugarrien inguruko hausnarketa egingo da. 
Horretarako, talde txiki bakoitzari honako galderak erantzuteko 
eskatuko zaie:  

 ~ Zein da inoiz entzun edo irakurri duzun ipuin beldurgarriena 
edo misteriotsuena? (filmeak ere baliagarriak izan litezke).  

 ~ Zerk egiten du ipuin bat beldurgarria edo misteriotsua?  

 ~ Eta musika? Zerk egiten du musika edo abesti bat beldurgarria 
edo misteriotsua? 

 Talde bakoitzak bere hausnarketaren ondorioak partekatuko 
ditu eta irakasleak arbelean zerrendatu eta antolatuko ditu 
ikasleek aipatzen dituzten ezaugarriak. Behar izanez gero, 
ikasleek aipatutakoak osatu egingo ditu.  

 Ondoren, talde bakoitzari tarte bat eskainiko zaio euskarrietan 
ageri diren webguneak (edo irakasleak eskura dituen beste 
baliabide batzuk) arakatzeko eta prestatuko duten ele zaharra 
edo kanta aukeratzeko.  

 Ele zaharrak prestatzeko garaian, honako alderdiak izan 
daitezke kontuan:  

 ~ Pertsonaiak: jatorrizko pertsonaiak eguneratu daitezke. 
Esaterako, menditik etxera gauez doan artzaina Saskibaloi 

entrenamendutik berandu datorren neska edo mutila bihur 
daiteke.  

 ~ Tokia: Menditik etxerako bidea herriko/auzoko bide edo 
txoko ilun bat bihurtu daiteke. 

Kanta tradizionalen egokitzapena musika arloko irakasleen
laguntzaz egiteko egokia da. Egokitzapenaren helburua
beldurra edo misterioa adieraztea izanik, horretarako baliatu
daitezkeen doinu, erritmo, ahots, instrumentuen azterketa eta
beharrezkoak diren egokitzapen eta entseguak ikasarlo edo
irakasle horren bidez bideratu daitezke.

Ibilbidea eskearen inguruan ere ardaztu daiteke. Hura
prestatzeko prozedura aurreko urratsetan aipatutakoa
bera izan liteke baina eskearen helburura egokituta. Hau
da, ikastetxeko edo herriko/auzoko txoko beldurgarriak edo
misteriotsuak aukeratu ordez, eskea egiteko gune egokiak
aukeratu beharko lirateke. Euskarrietan eske-kanta aurki
daiteke haren inguruko lanketa egiteko.

Bestalde, ikastetxearen antolaketak ahalbidetuko balu,
jarduera hau adin tarte ezberdinen arteko kidetzeak
antolatzeko erabil daiteke. Esaterako, ikastetxean
hainbat ibilbide beldurgarri antolatu daitezke, adin tarte
ezberdinetarako, eta 10-12 adin tarteko gela edo talde
bakoitzak ibilbide edo ibilbide jakin bat prestatu dezake.

Euskarriak

Euskal kantutegia

Gau beltza: abestiak

* Neomak: Arimen gaua.

* Pirritx, Porrotx eta Marimotots: Animen gaua.

* Gaua, gauekoendako

* Xabier Terreros: Gau beltza

* Patxi Errementaria

* Hire arima niretzat

* Ni neu naiz

Euskal mitologiaren ele zaharrak

Ele zaharrak (ipuin kontalariak):

Ele zaharrak egokitzeko iradokizunak

6. Ibilbide beldurgarria antolatzeko fitxa

16

GAU BELTZAGAU BELTZA

https://www.youtube.com/watch?v=6BhvHSRDhjw
https://www.youtube.com/watch?v=X6tgh1q--MU
https://elezaharrak.amaroa.com/
https://www.youtube.com/watch?v=E7q61dbl418
https://www.youtube.com/watch?v=Kh0xs81goOQ
https://www.youtube.com/watch?v=4O0FR9pRGmA
https://www.youtube.com/watch?v=e70QgTfnUQI


7. Xanduli, manduli

Helburua

 Gau beltza ospatzeko eske-ibilbidea prestatzea, eskerako 
euskarazko egiturak baliatuz. 

 Gau beltza eskearekin lotuta dagoen ospakizuna denez, 
jarduera honetan eske-ibilbidea antolatzeko proposamena 
luzatzen da.  

 Ikasleei eske-ibilbidearen ezaugarrien berri emango zaie: noiz 
egingo den, nork parte hartuko duen, ikastetxean ala herrian/
auzoan zehar egingo den… 

 Ikasleen ezaugarrien arabera, ikasleak eurak izan litezke 
ibilbidea nondik nora joango den erabakitzea.  Ildo horretatik, 
ikasleak talde txikitan jarri eta ikastetxe edo ikastetxe inguruko 
zein gunetatik pasako diren eta zergatik pentsatzeko tarte 
bat eskainiko zaie. Ibilbidea herrian edo auzoan egingo bada, 
eskerako egokiak izan litezkeen denda, taberna eta abarrak 
zerrendatzeko eta azaltzeko eskatuko zaie.  

 Ondoren, talde bakoitzak bere zerrenda azalduko du eta 
guztion artean ibilbide bat adostuko da.  

Azalpena

 Ibilbidearen ezaugarriak argitu edo finkatu ondoren, eskearen 
ezaugarriak aztertuko dira.  Horretarako, ikasleek “Gau beltza: 
abestia” eta Iñigo Aritza Ikastolak 2023an sortutako bideoa 
ikusiko dituzte eta ikusi bitartean, bi alderdi hauek aztertzeko 
eskatuko zaie: 

 ~ Eskerako zein formula edo egitura baliatzen dira?  

 » Xanduli, manduli, kirrikiki. Eman jatekoa guri!
 » Gaztainak, hurrak, goxokiak, denak ongi etorriak!
 » Ziria ala saria
 » Sosa ala pota
 » Kas, kas, kas … 

 ~ Nola girotzen da eskea bideoetan?  

 » Mozorroak 
 » Ahotsaren bolumena: xuxurlatuz …
 » Musika instrumentuak: adarra, dultzaina.  

 Ondoren, talde txikitan, eskea nola egingo duten pentsatzeko 
tartea emango zaie. Galdera-gidari gisa honakoak baliatu 
daitezke:  

 ~ Nola girotuko dugu eskea? Zein instrumentu baliatuko ditugu?  

 ~ Zer eskatuko dugu?  

 ~ Zein formula erabiliko dugu eskerako?  
 

 Proposamenak talde handian aurkeztu eta eskerako baliatuko 
direnak adostuko dira.  

 Ikastetxearen antolaketak ahalbidetuko balu, jarduera hau adin 
tarte ezberdinen arteko kidetzeak antolatzeko erabil daiteke. 
Esaterako, talde txiki bakoitzari gela jakin bat edo batzuk esleitu 
eta gela horietan eske-ibilbidearen berri eta adostutako eskerako 
formulen berri eman dezakete. 

Euskarriak

Gau beltza: abestia

Gau beltza, Iñigo Aritza Ikastola, 2023

Gau beltza: eske kanta eta koreografiaren deskribapena

Xanduli, manduli … eskea antolatzeko fitxa

8. Arimen erromeria

Helburua

 Gau beltzaren alderdi jostagarriari eta komunitarioari begira, 
erromeria edo dantzaldia antolatzea balore horiek islatzen 
dituzten euskal dantza tradizionalak baliatuz.

 Erromeria edo dantzaldiari begira, ikasle-irakasleek dantza 
garaikidean oinarritutako koreografiak edo dantzak prestatu 
baditzakete ere, horien ordez edo horiekin batera, euskal 
dantzak baliatzeko proposamena luzatzen da jarduera honetan.  

Azalpena

https://www.youtube.com/watch?v=GO3dfodLKMg
https://www.youtube.com/watch?v=qCglFzQQ9ho


 Erromeriarako euskal dantzak hautatzeko garaian, korruan 
dantzatzen diren dantza errazak eta ohikoak direnak hobestea 
proposatzen da. Bestela esanda, talde izaera indartzen duten 
dantzak, edozeinek ikas eta dantzatu ditzakeenak, eta bestelako 
jai, erromeria eta antzerakoetan dantzatu ohi direnak hobetsiko 
dira. Esaterako, Kale-jira, Zazpi jauzi, Axuri beltza, Txulalai 
… Hartara, gau beltzaren aitzakian ikasitako dantzak beste 
momentu eta toki batzuetan ere dantzatzeko aukera irekiko zaie 
ikasleei.  

 Abiapuntu gisa tokian tokiko dantzak hartuko dira, bai eta 
ikasleek honezkero ezagutzen dituztenak ere.  

 Ikasle guztien parte hartzea sustatzeari begira, hautatutako 
dantzak (guztiak ez badira, batzuk behintzat) maila guztietan 
landu litezke, adin tartea eta dantzaren zailtasun maila kontuan 
izanik.  

 Erromeriaren amaiera une egokia izan liteke su txiki bat 
pizteko eta norberaren beldurrak eta kezkak bertan erretzeko. 
Ordutegiaren arabera, erromeria txokolatada edo antzerako 
otamentxo batekin amaitu daiteke. 

Euskarriak

dantzan.eus web orria:
hainbat dantza ikasteko tutorialak. 

9. Bukatu da, bukatu da

Helburua

 Gau beltzaren inguruan egindakoa eta bizitakoa partekatzea 
eta ikasturtean zehar ospatuko diren jaietan parte hartzeko 
gonbita luzatzea. 

 Irakasleak Gau beltzaren inguruan egindakoa gogora ekarriko 
du eta ikasleei, talde txikitan, “bi izar eta desio bat” balorazio 
dinamika egitea proposatuko die.  

 ~ Izarrak: egindako jarduera edo izandako bizipen politenak, 
gustukoenak. 
 

 ~ Desioa: gustatu ez zaizkien jarduerak, bizipen negatiboak, 
hurrengoan beste modu batera egingo lituzketenak…   

 Talde txikietako elkarrizketak gidatzeko, honako galderak 
baliatu daitezke:  

 ~ Nola sentitu zarete Gau beltza prestatzen eta bertan parte 
hartzen?  

 ~ Zein da gehien gustatu zaizuen jarduera edo ekintza? 
Zergatik? 
 

 ~ Zein da gutxien gustatu zaizuen jarduera edo ekintza? 
Zergatik? 

Azalpena

Euskarriak

Bi izar eta desio bat! fitxa

 
 ~ Zein jarduera errepikatuko zenuke datorren ikasturtean? 
Zergatik?  

 ~ Zein jarduera ez zenuke errepikatuko datorren ikasturtean? 
Zergatik? 
 

 ~ Besterik proposatuko zenuke?  

 Talde txikitan egindako hausnarketak “bi izar eta desio bat” fitxan 
jasoko dira eta talde handian aurkeztu ondoren paretean itsatsiko 
dira. Fitxak jaso egingo dira (fisikoki edo argazki bidez) eta 
ikastetxeak bere baloraziorako baliatuko ditu.  

 Jarduera amaitzeko, elkarrekin ospatuko den hurrengo jaia zein 
izango den galdetuko zaie eta bertan parte hartzeko gonbita 
luzatuko zaie. 

22

GAU BELTZAGAU BELTZA



23



GAU BELTZA

1. Badator Gau Beltza!

Zer da Gau beltza?

Gau beltzaren ezaugarriak: 

 Zer dakigu Gau beltzaren inguruan?  

 Gure etxean, ikastetxean, herrian, Gau beltza ospatzen da?  
Nola ospatzen da? 

 Egun horretan beste zerbait ospatzen dugu?  
Nola ospatzen dugu?

Ezaugarria:

Informazioa:



2. Elkarrizketa-saioetarako 
balizko galdera gidariak:

Irakurri aurretik:

 Nolakoa da esku artean izan duzun liburua? Zer sentitu duzu esku 
artean izatean? Eta ireki duzunean? Zerk eman dizu atentzioa? 

 Gustatuko zaizula uste al duzu? Zergatik? 

 Zer elementu aurkitu duzu gustuko, eta zer ez gustuko? 

 Antzeko libururik izan al duzu inoiz esku artean? 

 Zer ikusten duzue azalean? (ilustrazioak, letrak, izenak...) 

 Zer adierazi nahi dute azaleko letra horiek?  

 Izenburua irakurriko dugu. Izenburu horrekin, zeri buruzkoa izango da 
ipuina, zuen ustez? Ezagutzen al duzue antzeko izenburua duen beste 
libururik? Gustuko al duzue? 

 Ilustrazioak ikusita, zuek beste izenbururen bat jarriko zeniokete 
liburuari?  

 Azala eta kontrazala batera irekiz gero, zer aurkitzen dugu? Bat egiten 
dute gure zerbait kontatzeko? Zer kontatzen da hor? Zer gertatzen ari 
da? 

 Liburua esku artean ibili duzuenean, zer iruditu zaizue: ipuin bakarra 
izango da, ala istorio bat baino gehiago? Edo ipuina ez den beste 
zerbait al da? Zergatik pentsatu duzue hori? 

 ...

GAU BELTZA

Ikasleen ezaugarrien eta hautatutako testuaren
arabera aukeratzeko edo egokitzeko. 



Sentsazioak partekatu:

Obrari buruz hitz egin:

 Zer gustatu zaizu album honetatik? Zer ez? 

 Zerbaitek harritu zaitu? 

 Irakurri duzun beste istorioren batekin erlazionatuko zenuke? 

 Ba al da liburu honetan zuri gertatu zaizun ezer? 

 Zertan da antzekoa edo desberdina zuri gertatutakoa? 

 Liburua irakurri eta gero, zuri gertatutakoa beste modu batean 
ikusten duzu? Beste modu batera jokatuko zenuke, ala zure 
ingurukoek beste modu batera jokatzea nahiko zenuke?
 …

  Liburua zuk espero zenuena izan da, edo beste zeozer espero 
zenuen lehenengo aldiz liburua eskuetan izatean, azalari eta 
kontrazalari behaketa egitean, eta izenburuaz aritzean? 

 Irakurtzen aritzean “ikusi” al duzu istorioa zure irudimenean? 

 Zerk lagundu dizu istorioa “ikusten”? Zer pasarte gogoratzen duzu 
hobeto? 

 Idazleak edo ilustratzaileak galdetuko balizute nola hobetu 
dezaketen albuma, zer erantzungo zenieke? 

 Zer esango zenioke liburu hau irakurri ez duen, eta irakurri bai ala ez 
erabakitzear dagoen norbaiti? 

 Taldean liburuari buruz hitz egiten aritu eta gero, norbaitek 
esandakoak aldarazi al dizu liburuari buruz zenuen iritzia? 

 … 

Iturria: Aidan Chambers. Díme: los niños, la lectura y la conversación.
Fondo cultura económica argitaletxea. Junkal Lertxundi Panaderoren bidez. 



7. Emozioak bor-bor: Agur, beldur!

Agur, beldur!
...................................................................................................  
...................................................................................................  
...................................................................................................  
...................................................................................................  
...................................................................................................  
...................................................................................................

Agur, beldur!
...................................................................................................  
...................................................................................................  
...................................................................................................  
...................................................................................................  
...................................................................................................  
...................................................................................................

...............................................................................................

3. Antolatu dezagun Gau beltza!

 Gauza asko dakigu, eta gauza asko egiten dakigu … dakigun horretatik 
zer izan daiteke baliagarria Gau beltza antolatzen laguntzeko?  
 
 
 
 
 
 
 
 
 
 

 Zer egin/egiten ikasi beharko dugu Gau beltzak arrakasta izateko eta 
guztiok ondo pasatzeko? 
 
 
 
 
 
 
 
 
 

 Nola ikusten duzue zuen burua jarduera edo ekintza hauen aurrean? 
Zertan arituko zara eroso? Eta deseroso? Zergatik? 

Hausnarketarako fitxa

GAU BELTZA



Mozorroa eta makilajea diseinatzeko fitxa

GAU BELTZA

4. Zomorro, mozorro:

5. Jack o’ Lantern-en kondaira 

“Behin batean, Jack izeneko gizon azkar eta bihurri bat bizi zen Irlandan. 
Denek esaten zuten Jack oso zakarra eta zekena zela.
Eta, batez ere, gustuko zuela jendea engainatzea 

Egun batean, deabru bat Jackengana joan zen Jack infernura eramateko 
asmoz. Jackek zera esan zion: 

 - Infernura eraman nahi nauzu? Ados! Eseri aulki horretan bidaiatzeko  
 arropa egokia janzten dudan bitartean.  

Deabrua eseri egin zen baina berehala konturatu zen ezin zela aulkitik jaiki! 
Orduan, Jackek zera esan zion deabruari:  

 - Agintzen badidazu ez nauzula infernura eramango, askatu egingo   
 zaitut!  

Deabruak tratua onartu zuen eta ziztu bizian itzuli zen infernura.  

Handik hilabetera, beste deabru bat azaldu zen Jacken etxean eta 
infernura joan beharra zuela esan zion Jacki. Orduan, Jackek zera esan 
zion:  
 
 - Infernura? Ados. Eseri aulki horretan zapata konpontzen dudan   
 bitartean.  
 
Deabruak bazekien aurrekoan zer gertatu zen aulkiarekin eta ezetz esan 
zion. Orduan, Jack bere zapata konpontzen hasi zen eta zera eskatu zion 
deabruari:  
 
 - Aizu, ekarriko al didazu kutxa horretan dagoen lokarria mesedez? 
 Deabruak eskuak kutxan sartu zituen baina, ezin zituen kutxatik   
 atera! Kutxara itsatsita gelditu zen…harrapatuta zegoen! 

Orduan, Jack-ek zera esan zion deabruari:  

 - Agintzen badidazu ez nauzula infernura eramango, askatu egingo   
 zaitut!  

GAU BELTZA

Deabruak tratua onartu zuen eta ziztu bizian itzuli zen infernura. 
Handik hilabetera, beste deabru bat azaldu zen. Deabru horrek bazekien 
besteei zer gertatu zitzaien eta etxean ez sartzea erabaki zuen. 

Etxe aurrean zegoen lizar baten azpian gelditu eta zera esan zuen:  

 - Jack! Infernura etorri behar duzu!  

Etxe barrutik Jackek zera erantzun zion:  

 - Ados baina belauna minduta daukat eta ezin dut ibili. Moztu adar   
 bat lizarrari, mesedez, makulu gisa erabiliko dut.  

Deabruak baietz esan zion eta adar bat mozten hasi zen. Baina, adarrari 
itsatsita gelditu zen; ezin zen askatu … harrapatuta zegoen! Orduan, Jackek 
zera esan zion deabruari:  

 - Agintzen badidazu ez nauzula infernura eramango, askatu egingo   
 zaitut!  

Deabruak tratua onartu zuen eta ziztu bizian itzuli zen infernura. Ez zen 
beste deabrurik azaldu Jacken etxean: libre zegoen … momentuz.  

Urte batzuk geroago, Jack hil egin zen. Zerura joan zen baina ez zioten 
sartzen utzi: oso pertsona gaiztoa izan zen bizitza osoan. Infernura joan 
zen baina, deabruek zera esan zioten:  

 - Guk agindu genizun ez zintugula inoiz infernura ekarriko. Hortaz, ezin  
 zara infernuan sartu. 
 
Ordutik hona, Jack mamu bat da eta munduan zehar bakarrik eta ilunpetan 
dabil. Deabruek ikatz-puska bat eman zioten iluntasuna argitzeko. Jackek 
arbi handi bat zulatu, eta barruan jarri zuen: 
ikatzarekin kriseilu bat egin zuen.

Harrezkero, Jack ilunpetan dabil munduan zehar, bere kriseiluarekin argia 
eginez. Eta horregatik, gaur egun, arbiak eta kalabazak zulatzen dira 
Halloween egunean, eta argia jartzen zaie barruan, Jack bezalako mamuak 
uxatzeko.”

7. Ele zaharrak egokitzeko
iradokizunak

Jatorrizko zenbait pertsonaia eguneratu daitezke. Esaterako, menditik 
etxera gauez doan artzaina Saskibaloi entrenamendutik berandu 
datorren neska edo mutila bihur daiteke; baserriko sukaldean gauez 
josten ari den emakumea, gurasoak afaltzera joan direlako etxean 
bakarrik dagoen nerabea bihur daiteke … 

Ele zaharraren kokapena ere bertakotu daiteke. Adibidez, menditik 
etxerako bidea herriko/auzoko bide edo txoko ilun bat bihurtu daiteke. 

Tokian tokiko hizkerak txertatzea proposatzen dugu. Aukera aproposa 
da tokian tokiko hizkerekin eta hizkera formal-ez formalekin jolasteko 
eta horren inguruan hitz egiteko.

Soinu efektuak modu naturalean txertatzeko proposamena ere 
luzatu nahi dizuegu. Kontakizunari testuingurua soinuaren bidez 
emango diogu. Nola? Gorputzeko atalak, inguruko objektuak, ahotsa 
… erabiliko ditugu ele zaharraren kokapena edo testuingurua soinuz 
irudikatzeko: animalien soinuak, haizeak eragindakoak … naturarekin 
konektatzeko dinamika gisa bidera liteke. 

Tokian tokikora ekarri

Hizkuntzaren erabilera

Soinu efektuak

Iturria: Gau beltza unitate didaktikoa, egokituta. 

GAU BELTZA

1. Txoko beldurgarri edo misteriotsuak: gure taldearen proposamena

2. Ibilbiderako adostu ditugun txoko beldurgarri edo misteriotsuak:

3. Ibilbidearen zehaztapenak:

GAU BELTZA

6. Ibilbide beldurgarria antolatzeko fitxa

Jatorrizko zenbait pertsonaia eguneratu daitezke. Esaterako, menditik 
etxera gauez doan artzaina Saskibaloi entrenamendutik berandu datorren 
neska edo mutila bihur daiteke; baserriko sukaldean gauez josten ari 
den emakumea, gurasoak afaltzera joan direlako etxean bakarrik dagoen 
nerabea bihur daiteke … 

Ele zaharraren kokapena ere bertakotu daiteke. Adibidez, menditik etxerako 
bidea herriko/auzoko bide edo txoko ilun bat bihurtu daiteke. 

7. Gau beltza: Eske kanta
eta koreografiaren deskribapena

“Xanduli, manduli
kikirriki...

Eman gaztainak guri!

Xanduli, manduli,
kikirriki...

Eman goxokiak guri! 
(Bis)”

Nola dantzatu?

“Xanduli” esatean, bi eskuarekin gure izterren aurka joko dugu,
silaba bakoitzeko behin. 

“Manduli” esaten dugun bitartean txaloak emango ditugu,
silaba bakoitzeko behin. 

“Kikirriki” esaten dugun bitartean atzamarrekin kriskitinak egingo ditugu, 
silaba bakoitzeko behin. 

“Eman gaztainak” eta “eman goxokiak” esaten dugun
bitartean jira-buelta bat emango dugu. 

“Guri” esatean, oihuka salto bat emango dugu ukabila
gorantza altxatuta.

GAU BELTZA

7. Xanduli, manduli...

1. Eskerako toki edo gune egokiak: gure taldearen proposamena

2. Ibilbiderako adostu ditugun toki edo guneak:

3. Zer egingo dugu geldialdi bakoitzean? (Bideoen azterketa) 

Eskerako esapideak

Eskea girotzeko
elementuak

Eskea antolatzeko fitxa

GAU BELTZA



2

4. Zer egingo dugu geldialdi bakoitzean?  

5. Ibilbidearen laburpena

Nondik nora?

Zenbat geldialdi izango ditu?

Nola girotuko dugu eskea?

Nola banatuko ditugu lana
eta ardurak? 

Zer egingo dugu geldialdi 
bakoitzean? 

Zein esapide erabiliko dugu 
eskerako?



7. Bukatu da, bukatu da...Bi izar eta desio bat!

Galdera-gidariak:

 Nola sentitu gara Gau beltza prestatzen eta bertan parte hartzen?  

 Zein da gehien gustatu zaigun jarduera edo ekintza? Zergatik?  

 Zein da gutxien gustatu zaigun jarduera edo ekintza? Zergatik? 
 
 Zein jarduera errepikatuko genuke datorren ikasturtean? Zergatik? 
 
 Zein jarduera ez genuke errepikatuko datorren ikasturtean? Zergatik?  

 Besterik proposatuko genuke? 

GAU BELTZA

Babeslea:




